
KASBIY RIVOJLANISH 
SOATLARIDA BOSHLANG‘ICH 

SINF O‘QITUVCHILARINING 
METODIK TAYYORGARLIGINI 

RIVOJLANTIRISH
Temirova Rushana Ravshan qizi

A. Avloniy nomidagi pedagogik mahorat
milliy instituti magistrantlari

Nishonova Durdona Olimjon qizi
A. Avloniy nomidagi pedagogik mahorat

milliy instituti magistrantlari

Annotatsiya: Ushbu maqolada kasbiy rivojlanish soatlaridan samarali foydalanish orqali boshlang‘ich sinf o‘qituvchila-
rining metodik tayyorgarligini rivojlantirish masalalari yoritilgan. Metodik tayyorgarlik o‘qituvchining dars jarayonini sifatli 
tashkil etishi, o‘quvchilarning bilim, ko‘nikma va kompetensiyalarini shakllantirishda muhim omil hisoblanadi. Maqolada 
o‘qituvchilarning metodik salohiyatini oshirishga qaratilgan mashg‘ulot turlari, interaktiv va zamonaviy pedagogik tex-
nologiyalarni qo‘llash imkoniyatlari, shuningdek, o‘z ustida ishlash madaniyatini shakllantirish yo‘llari tahlil qilinadi. Tad-
qiqot natijalari asosida metodik tayyorgarlikni rivojlantirish bo‘yicha taklif va tavsiyalar ishlab chiqilgan.

Kalit so‘zlar: boshlang‘ich ta’lim, metodik tayyorgarlik, kasbiy rivojlanish, o‘qituvchi kompetensiyasi, pedagogik meto-
dika, malaka oshirish, ta’lim sifati, innovatsion yondashuv, interaktiv metodlar, uzluksiz ta’lim, amaliy faoliyat, ta’lim islo-
hotlari, pedagogik salohiyat.
Abstract: This article explores the development of primary school teachers’ methodological competence through the 
effective use of professional development hours. Methodological preparedness is a key factor in organizing a high-quality 
educational process and in shaping students’ knowledge, skills, and competencies. The article analyzes various forms of 
training aimed at enhancing teachers’ methodological potential, the use of interactive and modern pedagogical technolo-
gies, and ways to foster a culture of self-improvement among educators. Based on the research findings, proposals and 
recommendations for improving methodological training are presented.

Key words: Primary education, methodological preparation, professional development, teacher competency, pedagog-
ical methodology, qualification improvement, education quality, innovative approach, interactive methods, continuous 
education, practical activity, education reforms, pedagogical potential.
Аннотация: В данной статье освещаются вопросы повышения методической подготовки учителей начальных 
классов через эффективное использование часов профессионального развития. Методическая подготовка явля-
ется важным фактором в организации качественного учебного процесса, формировании знаний, умений и компе-
тенций учащихся. В статье проанализированы виды занятий, направленных на повышение методического потен-
циала педагогов, возможности использования интерактивных и современных педагогических технологий, а также 
пути формирования культуры саморазвития у учителей. По результатам исследования разработаны предложения 
и рекомендации по совершенствованию методической подготовки.

Ключевые слова: начальное образование, методическая подготовка, профессиональное развитие, компетент-
ность учителя, педагогическая методика, повышение квалификации, качество образования, инновационный 
подход, интерактивные методы, непрерывное образование, практическая деятельность, реформы образования, 
педагогический потенциал.

KIRISH
Hozirgi zamon ta’lim tizimi o‘qituvchidan nafaqat bilim beruvchi, balki o‘quvchini mustaqil fikrlashga, amaliy 

ko‘nikmalarni egallashga, muammolarni hal qilishga o‘rgatuvchi murabbiy sifatidagi faoliyatni talab qilmoqda. 
Ayniqsa, boshlang‘ich ta’lim bosqichi – bu bola shaxsining shakllanishida, uning keyingi ta’lim-tarbiyasi, ijti-
moiy moslashuvi va intellektual rivojida hal qiluvchi bosqich hisoblanadi. Ushbu davrda faoliyat yurituvchi 
o‘qituvchilarning kasbiy va metodik tayyorgarligi, ularning yangiliklarga ochiqligi, didaktik vositalardan samarali 
foydalanish malakasi yuqori bo‘lishi ta’lim sifatining kafolati sanaladi.

O‘zbekiston Respublikasi ta’lim sohasida olib borilayotgan islohotlar, xususan pedagog kadrlar salohiyatini 
oshirish, ularni zamonaviy metodikalar bilan qurollantirish masalasiga katta e’tibor qaratilmoqda. Shu nuqtayi 
nazardan qaralganda, kasbiy rivojlanish soatlari – bu o‘qituvchining doimiy o‘sish, tajriba almashish, yangi 
pedagogik yondashuvlarni o‘rganish hamda ularni amaliyotga tatbiq etish vositasi sifatida muhim ahamiyat 
kasb etadi.

Metodik tayyorgarlik – bu faqat darsni rejalashtirish yoki uni olib borishdan iborat bo‘lmay, balki o‘quv
chilarning yosh va psixologik xususiyatlariga mos yondashuvlar tanlash, zamonaviy ta’lim texnologiyalarini inte-
gratsiyalash, o‘quv jarayonini reflektiv tarzda tahlil qilish va baholash kabi murakkab kompetensiyalar majmua-
sidir. Afsuski, amaldagi tizimda ayrim o‘qituvchilar kasbiy rivojlanish soatlaridan faqatgina nazariy ma’lumot 
olish yoki ma’muriy topshiriqlarni bajarish vositasi sifatida foydalanmoqdalar. Bu esa ushbu soatlarning asl 
maqsadini to‘liq amalga oshirishga to‘sqinlik qilmoqda.

MAVZUGA DOIR ADABIYOTLAR SHARHI
O‘qituvchilarning kasbiy rivojlanishi va metodik tayyorgarligini takomillashtirish zamonaviy ta’lim tizimining 

asosiy yo‘nalishlaridan biri hisoblanadi. So‘nggi yillarda ushbu yo‘nalishda ko‘plab ilmiy tadqiqotlar, amaliy 
tavsiyalar va normativ-huquqiy hujjatlar yaratilmoqda. Xususan, O‘zbekiston Respublikasi Prezidentining 
2025-yil 28-apreldagi “Pedagog kadrlar tayyorlash va ularning malakasini oshirish tizimini tubdan takomillash
tirish to‘g‘risida”gi PQ–73-son1 Farmoni hamda “Ta’lim to‘g‘risida”gi Qonun2, 2022–2026-yillarga mo‘ljallangan 
Yangi O‘zbekiston taraqqiyot strategiyasida pedagoglar uchun uzluksiz kasbiy rivojlanish mexanizmlari belgilab 
berilgan.

O‘zbekistonlik olimlar orasida ham pedagoglarning metodik tayyorgarligi va kasbiy rivojlanishiga oid 
muhim izlanishlar olib borilgan. Jumladan, A. Abduqodirov, R. Jo‘rayev, G. A’zamova, M. Kadirovalar tomonidan 
yozilgan darslik va monografiyalarda o‘qituvchilarning o‘quv-metodik faoliyatini samarali tashkil etish, zamonaviy 
metodlar va innovatsion texnologiyalarni joriy etish masalalari yoritilgan. A. K. To‘xtasinovaning “Boshlang‘ich 
sinf o‘qituvchisining kasbiy tayyorgarligi” nomli tadqiqotida o‘qituvchining kasbiy shakllanish bosqichlari, metodik 
savodxonlik va uzluksiz ta’lim kontsepsiyasi asoslab berilgan.

Jahon miqyosida o‘qituvchilarning metodik tayyorgarligini rivojlantirish bo‘yicha bir qator nazariy maktab
lar mavjud. Masalan, Fullanning (Fullan, 2007) “o‘qituvchi sifatida o‘zgarish agenti” nazariyasi, o‘qituvchining 
o‘zgaruvchan ta’lim muhitida adaptiv yondashuvga ega bo‘lishi zarurligini asoslaydi. Hargreaves va Shirley 
(2009) esa o‘qituvchining kasbiy rivojlanishini “professional kapital” sifatida tahlil qilib, doimiy o‘rganish, 
hamkorlik va innovatsion faoliyatga urg‘u beradi. OECD tashkilotining PISA va TALIS tadqiqotlari esa peda-
gogik mahoratni oshirishda amaliy treninglar va reflektiv yondashuvning yuqori samaradorligini qayd etgan. 
Metodik tayyorgarlik pedagogik texnologiyalarni chuqur o‘zlashtirish, dars jarayonini ilmiy asosda rejalashtirish, 
shuningdek, ta’limda individual yondashuv, differensial ta’lim, refleksiya va kompetensiyalarni shakllantirishga 
yo‘naltirilgan yondashuvlarni talab qiladi. Shuning uchun, V. Slastyonin, L. Vygotskiy, B. Bloom, D. Kolblarning 
didaktik modellari boshlang‘ich sinf o‘qituvchilari tayyorgarligini baholashda qo‘llanilishi mumkin.

O‘zbekiston Respublikasi Maktabgacha va maktab ta’limi vazirining 2024-yil 7-avgustdagi “Umumiy 
o‘rta ta’lim muassasalari o‘qituvchilari uchun “Kasbiy rivojlanish kuni” va “Kasbiy rivojlanish soati” tadbirlarini 
bosqichma-bosqich joriy etish to‘g‘risida”gi 246-son buyrug‘i bilan umumiy o‘rta ta’lim muassasalari o‘qituvchi-
lari uchun “Kasbiy rivojlanish kuni” va “Kasbiy rivojlanish soati” tadbirlarini tashkil etish tartibi belgilab qo‘yildi. 
Ushbu buyrug‘ga asosan, haftaning 6 kuni fanlar kesimida taqsimlanib, “Kasbiy rivojlanish soati” tashkil etil-
adigan kunlar belgilandi.

TADQIQOT METODOLOGIYASI
Boshlang‘ich ta’lim – bu o‘quvchining shaxs sifatida shakllanishi, bilim olishga bo‘lgan qiziqishining uyg‘o

nishi va kelgusidagi o‘quv faoliyatining mustahkam poydevori hisoblanadi. Bu jarayonning muvaffaqiyatli ke
chishi, eng avvalo, boshlang‘ich sinf o‘qituvchisining metodik tayyorgarlik darajasiga bevosita bog‘liqdir. Metodik 
tayyorgarligi yuqori bo‘lgan o‘qituvchi o‘quvchilarning yosh va psixologik xususiyatlarini inobatga olgan holda 
dars rejalashtira oladi, ta’limning zamonaviy metodlarini qo‘llaydi, har bir o‘quvchiga individual yondashadi. 
So‘nggi yillarda boshlang‘ich ta’limga oid davlat standartlari, o‘quv dasturlari, baholash tizimlari muntazam 
ravishda yangilanmoqda. 

O‘qituvchining bu o‘zgarishlarga moslashuvi uchun metodik ko‘nikmalarini yangilab borishi, kasbiy rivojla-
nish soatlarida faol ishtirok etishi zarur. Metodik tayyorgarlik orqali o‘qituvchilar STEAM, CLIL, muammoli ta’lim, 
loyihaviy ta’lim kabi metodlardan foydalana olish, texnologik vositalar (interaktiv doska, elektron platformalar) 

1	  https://lex.uz/uz/docs/-7499721 
2	  https://lex.uz/docs/-5013007 

bilan ishlash malakasini oshirish, darslarni ijodiy va samarali tashkil etish, reflektiv yondashuvga ega bo‘lish 
kabi ko‘nikmalarga ega bo‘ladilar. Metodik tayyorgarligi kuchli bo‘lgan o‘qituvchilar o‘z ishidan mamnunlik his 
etadilar, o‘zini doimiy takomillashtirishga intiladilar, kasbiy jarayonlarda yetakchilik qiladilar.

TAHLIL VA NATIJALAR
O‘zbekiston Respublikasi Prezidentining ta’lim tizimini modernizatsiya qilishga qaratilgan qarorlarida 

o‘qituvchilarning doimiy kasbiy rivojlanishini ta’minlash ta’lim siyosatining ustuvor yo‘nalishlaridan biri sifatida 
belgilanmoqda. Boshlang‘ich ta’lim bosqichida dars beruvchi pedagoglarning kasbiy tayyorgarligi ularning 
ta’lim sifatiga bevosita ta’sir ko‘rsatuvchi omil bo‘lib, kasbiy rivojlanish soatlari mazmuni va tashkil etilish shakli 
o‘qituvchining metodik mahoratini oshirishda asosiy vosita sifatida qaraladi. 

•	 Kasbiy rivojlanish soatlari – bu o‘qituvchining o‘z kasbiy mahoratini oshirish, zamonaviy pedagogik va 
metodik yondashuvlarni o‘zlashtirish uchun ajratilgan vaqtli resurs bo‘lib, uni samarali tashkil etish orqali 
o‘qituvchining metodik tayyorgarligi sifatli rivojlanadi.

•	 Metodik tayyorgarlik – bu pedagogik faoliyatning bir qismi bo‘lib, o‘qituvchining o‘quv materialini puxta 
o‘zlashtirishi, uni samarali tarzda yetkazish, baholash, tahlil qilish va o‘quvchini rag‘batlantirishga qaratilgan 
kompleks bilim, ko‘nikma va malakalarni o‘z ichiga oladi. Ushbu tayyorgarlik quyidagi komponentlardan 
iborat:

•	 Darsni loyihalash ko‘nikmasi – maqsadni aniq belgilash, mos usul va vositalarni tanlash;

•	 O‘quv faoliyatini tashkil etish – o‘quvchilarni faollashtirish, ularni baholash va rag‘batlantirish;

•	 Innovatsion texnologiyalarni qo‘llash – AKT vositalari, interaktiv metodlar, refleksiya elementlaridan foyda-
lanish;

•	 Reflektiv tahlil – o‘z ishini tahlil qilish, xulosalar chiqarish va kelgusi darslarni takomillashtirish.

Boshlang‘ich ta’lim pedagoglari uchun metodik tayyorgarlik doimiy yangilanib borishi talab etiladi. Chunki 
bu bosqichda o‘quvchilar bilim va ko‘nikmalarining dastlabki poydevori qo‘yiladi. O‘qituvchining malakasi va 
metodik jihatdan puxta tayyorligi o‘quv jarayonining samaradorligini belgilaydi.

Kasbiy rivojlanish soatlari esa o‘qituvchiga: Yangi pedagogik yondashuvlar va innovatsion metodlarni 
o‘zlashtirish; Dars jarayonini interaktiv va faol metodlar bilan boyitish; Amaliy mashg‘ulotlarda ishtirok etish 
orqali o‘z ko‘nikmalarini oshirish; O‘z faoliyatini tahlil qilib, rivojlantirish uchun refleksiya qilish imkonini beradi.

Zamonaviy pedagogik texnologiyalar o‘qituvchilarning metodik tayyorgarligini samarali rivojlantirishda 
muhim vosita hisoblanadi. Masalan:

•	 master-klasslar orqali yangi metodlarni amalda ko‘rish va o‘zlashtirish;

•	 treninglar yordamida o‘qituvchilarni faol ishtirokga jalb qilish;

•	 simulyatsiya va rol o‘yinlari yordamida dars vaziyatlarini yaratish va tahlil qilish;

•	 guruhiy muhokamalar orqali tajriba almashish va birgalikda muammolarni hal etish.

Bu metodlar o‘qituvchilarda mustaqil fikrlash, ijodkorlik va muammolarni hal etish ko‘nikmalarini shakllanti-
radi. Zamonaviy pedagogika malaka oshirishni faqat bilim berish emas, balki o‘qituvchilarni amaliy mashg‘ulot-
larga jalb etish, ularning ijodiy faoliyatini rag‘batlantirish, shaxsiy o‘sishlariga sharoit yaratish sifatida ko‘radi. 
Shuningdek, mentorlik tizimi, tajriba almashish, onlayn platformalar orqali o‘qituvchilarni doimiy qo‘llab-quvvat-
lash metodologik tayyorgarlikni mustahkamlashga xizmat qiladi.

AQShdagi kasbiy rivojlanish tizimi. AQShda o‘qituvchilarning kasbiy rivojlanishi an’anaviy ravishda mustaqil 
va ixtiyoriy faoliyat sifatida boshqariladi. Bu yerda eng keng tarqalgan usullar qatoriga seminarlar, master-
klasslar, onlayn kurslar va professional o‘quv jamoalari (Professional Learning Communities – PLC) kiradi. 
AQShda kasbiy rivojlanish jarayonida o‘qituvchilar amaliyotga yo‘naltirilgan faol ishtirok etishga, o‘zaro tajriba 
almashishga hamda talabalar natijalariga asoslangan baholashga katta e’tibor beriladi (Darling-Hammond et 
al., 2017).

Buyuk Britaniya tajribasi. Buyuk Britaniyada o‘qituvchilarning kasbiy rivojlanishi davlat standartlari asosida 
boshqariladi. “Teachers’ Standards” hujjati o‘qituvchilardan kutiladigan malaka va metodik ko‘nikmalarni belgi-
laydi, shuningdek, ularning doimiy rivojlanish jarayonlarini nazorat qilish mexanizmi sifatida xizmat qiladi 
(Department for Education, 2011).

Buyuk Britaniyada kasbiy rivojlanish soatlari doirasida mentorlik, coaching (murabbiylik) hamda “lesson 
study” kabi metodlar keng qo‘llaniladi. Bu usullar o‘qituvchilarni doimiy o‘z ustida ishlashga, metodik yangi-
liklarni sinovdan o‘tkazishga rag‘batlantiradi. Xususan, “Teacher Leadership” konsepsiyasi asosida o‘qituvchilar 
nafaqat bilim olishadi, balki o‘zlarining hamkasblarini yo‘l-yo‘riq ko‘rsatish, mentorlik qilish orqali ta’lim jara
yonini yaxshilashga hissa qo‘shadilar.

Janubiy Koreya tajribasi. Janubiy Koreyada o‘qituvchilarning kasbiy rivojlanishi an’anaviy ravishda qat’iy 
tartibga solingan tizimga ega. Bu yerda o‘qituvchilar uchun muntazam malaka oshirish kurslari tashkil etiladi va 
ular qatnashishni majburiy hisoblashadi (OECD, 2019). Biroq, mamlakatdagi ilg‘or yondashuvlar ichida “Profes-
sional Learning Communities” va hamkorlikda o‘rganish metodlari katta o‘rin tutadi. O‘qituvchilar o‘zaro tajriba 
almashadi, yangi pedagogik usullarni birgalikda ishlab chiqadi va sinovdan o‘tkazadi. Bu esa pedagoglarning 
metodik tayyorgarligini mustahkamlashga xizmat qiladi.

XULOSA
Xulosa qilib aytganda, boshlang‘ich sinf o‘qituvchilarining metodik tayyorgarligini rivojlantirish – ularning 

kasbiy faoliyatida yuqori natijalarga erishish, ta’lim-tarbiya jarayonining sifatini oshirish hamda o‘quvchilarning 
bilim, ko‘nikma va kompetensiyalarini shakllantirishda muhim omil hisoblanadi. Kasbiy rivojlanish soatlari peda-
goglar uchun nafaqat yangi bilimlarni egallash, balki amaliy ko‘nikmalarni mustahkamlash, o‘z-o‘zini tahlil qilish 
va takomillashtirish imkonini beruvchi samarali platforma bo‘lib xizmat qiladi.

Metodik tayyorgarlikni tizimli rivojlantirish uchun kasbiy rivojlanish kurslari mazmunini yangilash, ularni 
amaliy, interaktiv va ehtiyojga yo‘naltirilgan shaklda tashkil etish zarur. Shuningdek, ilg‘or xorijiy tajribalarni 
o‘rganish va milliy ta’lim tizimiga moslashtirish orqali pedagoglarning kasbiy o‘sishiga yanada keng yo‘l ochish 
mumkin. Mavzuga oid tahlillar shuni ko‘rsatadiki, o‘qituvchilar metodik tayyorgarligining oshishi ularning o‘quv
chilarga bo‘lgan yondashuvini yangilaydi, zamonaviy o‘qitish metodlarini qo‘llashga tayyorlaydi va ta’limda 
barqaror rivojlanishni ta’minlaydi. Shu bois, kasbiy rivojlanish soatlarini har bir pedagog uchun shaxsiy va 
professional yutuqlarga erishish vositasi sifatida tashkil etish muhim ahamiyat kasb etadi. Kasbiy rivojlanish 
soatlarida boshlang‘ich sinf o‘qituvchilarining metodik tayyorgarligini rivojlantirish uchun tavsiyalar:

•	 Amaliy mashg‘ulotlarga asoslangan o‘quvlar tashkil etish

•	 Zamonaviy pedagogik texnologiyalarni o‘rgatish

•	 Tahliliy va reflektiv faoliyatni rivojlantirish

•	 O‘quv-uslubiy materiallar bilan ishlash kompetensiyasini oshirish

•	 Mentorlik va tajriba almashish tizimini yo‘lga qo‘yish

•	 Muammoli sohalarga e’tibor qaratish

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

